(გამოქვეყნებულია 

საქართველოს საკანონმდებლო მაცნე  

1999 წელი - N30(37))

საქართველოს კანონი

პარლამენტის წევრის სიცოცხლისა და ჯანმრთელობის სავალდებულო დაზღვევის შესახებ
(23.12.2005 N 2444)
თავი I 

ზოგადი დებულებანი

მუხლი 1. კანონის რეგულირების სფერო (23.12.2005 N 2444)
ეს კანონი აწესრიგებს ურთიერთობებს, რომლებიც წარმოიშობა პარლამენტის წევრის სიცოცხლისა და ჯანმრთელობის სავალდებულო დაზღვევის უზრუნველყოფასთან.

მუხლი 2. კანონის სამართლებრივი საფუძვლები

ამ კანონის სამართლებრივი საფუძვლებია საქართველოს კონსტიტუცია, საქართველოს სამოქალაქო კოდექსი, საქართველოს კანონები ,,საქართველოს პარლამენტის წევრის სტატუსის შესახებ” და ,,დაზღვევის შესახებ”, აგრეთვე სხვა საკანონმდებლო და კანონქვემდებარე ნორმატიული აქტები.

 თავი II

პარლამენტის წევრის სიცოცხლისა და

ჯანმრთელობის სავალდებულო დაზღვევა 

მუხლი 3. დაზღვევის ობიექტი

1. დაზღვევის ობიექტია საქართველოს პარლამენტის წევრის სიცოცხლე და ჯანმრთელობა.

2. პარლამენტის წევრის სიცოცხლისა და ჯანმრთელობის სავალდებულო დაზღვევა ხორციელდება პარლამენტის წევრის უფლებამოსილების ვადით.

მუხლი 4. დაზღვევის სუბიექტები (29.06.2007 N5130 ამოქმედდეს 2008 წლის 1 იანვრიდან)

1. დაზღვევის სუბიექტები არიან: 


ა) დაზღვეული – საქართველოს პარლამენტის წევრი, რომლის სასარგებლოდაც ხორციელდება დაზღვევა;


ბ) დამზღვევი – პირი, რომელმაც დადო დაზღვევის ხელშეკრულება მზღვეველთან. დამზღვევი იმავდროულად არის დაზღვეული;

გ) მზღვეველი – სადაზღვევო საქმიანობის განმახორციელებელი, შესაბამისი ლიცენზიის მქონე სადაზღვევო ორგანიზაცია, რომელიც უზრუნველყოფს საქართველოს პარლამენტის წევრის სიცოცხლისა და ჯანმრთელობის სავალდებულო დაზღვევას. 

2. საქართველოს პარლამენტის წევრის სიცოცხლისა და ჯანმრთელობის სავალდებულო დაზღვევა ხორციელდება ვაუჩერის საშუალებით. 


3. მზღვეველის შერჩევას ახორციელებს დაზღვეული ვაუჩერის პირობების თანახმად.

მუხლი 5. დამზღვევის უფლებები და მოვალეობები

1. დამზღვევი უფლებამოსილია:

ა) დადგენილი წესის საფუძველზე აირჩიოს შესაბამისი ლიცენზიის მქონე სადაზღვევო ორგანიზაცია;

ბ)  განახორციელოს კონტროლი დაზღვევის ხელშეკრულების პირობების შესრულებაზე.

2. ამოღებულია (29.06.2007 N5130 ამოქმედდეს 2008 წლის 1 იანვრიდან)
მუხლი 6. მზღვეველის უფლებები და მოვალეობები

1. მზღვეველი უფლებამოსილია:

ა) დაზღვევის პირობების შესასრულებლად აირჩიოს შესაბამისი ლიცენზიის მქონე სამედიცინო დაწესებულება;

ბ) შეამოწმოს სამედიცინო დაწესებულებაში დაზღვეულისათვის გაწეული სამედიცინო მომსახურების ხარისხი და მოცულობა;

გ) შეიტანოს სარჩელი სასამართლოში ფიზიკური ან იურიდიული პირის მიმართ, თუ მისი ქმედებით დაზღვეულს მიადგა ზიანი და მოითხოვოს ამასთან დაკავშირებული მატერიალური ზარალის ანაზღაურება;

დ) ისარგებლოს მზღვეველისათვის საქართველოს კანონმდებლობით დადგენილი და ხელშეკრულებით გათვალისწინებული სხვა უფლებებით.

2. მზღვეველი ვალდებულია დაზღვევის ხელშეკრულების ფარგლებში უზრუნველყოს დაზღვეულის სამედიცინო მომსახურება იმ სამედიცინო დაწესებუ​ლებაში, რომელსაც აქვს შესაბამისი საქმიანობის ლიცენზია.

მუხლი 7. დაზღვევის სახეები

ამ კანონით გათვალისწინებული დაზღვევის სახეებია: 

ა) პარლამენტის წევრის სიცოცხლის დაზღვევა;

ბ) პარლამენტის წევრის ჯანმრთელობის დაზღვევა.

მუხლი 8. პარლამენტის წევრის სიცოცხლის დაზღვევა

1. პარლამენტის წევრის გარდაცვალება არის სადაზღვევო რისკი, რომლის დროსაც დგება სადაზღვევო ანაზღაურების გადახდის საკითხი.

2. სადაზღვევო თანხას, საქართველოს სამოქალაქო კოდექსით დადგენილი წესით, იღებენ პარლამენტის წევრის კანონიერი მემკვიდრეები.

3. ამოღებულია (29.06.2007 N5130 ამოქმედდეს 2008 წლის 1 იანვრიდან)
მუხლი 9. პარლამენტის წევრის ჯანმრთელობის დაზღვევა

1. პარლამენტის წევრის ჯანმრთელობის დაზღვევა ითვალისწინებს:

ა) ყოველწლიური სავალდებულო სამედიცინო გამოკვლევის ხარჯებს; 

ბ) სასწრაფო გადაუდებელი სამედიცინო დახმარების ხარჯებს;

გ) სამედიცინო კონსულტაციების მიღების ხარჯებს;

დ) ამბულატორიული მკურნალობის (ყველა ტიპის ლაბორატორიული გამოკვლევა, ფუნქციური დიაგნოსტიკა), მკურნალი ექიმისა და სპეციალისტების  ხარჯებს;

ე) ჰოსპიტალური მკურნალობის ხარჯებს, რომლებიც საჭიროების შე-მთხვევაში მოიცავს საოპერაციო ხარჯებსაც;

ვ) სამედიცინო დაწესებულების რეცეპტით შეძენილი მედიკამენტების ღირებულების 80 პროცენტით დაფარვის ხარჯებს. 

2. ამოღებულია (29.06.2007 N5130 ამოქმედდეს 2008 წლის 1 იანვრიდან)        

3. პარლამენტის წევრის ჯანმრთელობის დაზღვევა არ ითვალისწინებს:

ა) სახელმწიფო და მუნიციპალური პროგრამებით გათვალისწინებული ხარჯების დაფარვას;

ბ) კანონსაწინააღმდეგო ქმედებების ან თვითდაშავებით მიღებული დაზიანებების მკურნალობის ხარჯების დაფარვას;

გ) ნარკოტიკული ან ალკოჰოლური ნივთიერებების ზემოქმედებისას მიღებული დაზიანებების მკურნალობის ხარჯების დაფარვას;

დ) კოსმეტიკური ან არასამედიცინო მიზნით მკურნალობის ჩატარების ხარჯების დაფარვას.


4. ამოღებულია (29.06.2007 N5130 ამოქმედდეს 2008 წლის 1 იანვრიდან)
5.  მზღვეველს უფლება აქვს შესთავაზოს დამზღვევს ამ კანონით დად-გენილზე უფრო ხელსაყრელი ან დამატებითი პირობები.

მუხლი 91. ვაუჩერის პირობების განსაზღვრა (29.06.2007 N5130 ამოქმედდეს 2008 წლის 1 იანვრიდან)
ვაუჩერის პირობები (მათ შორის, ვაუჩერის მიმღები ორგანიზაციების ნების გამოხატვის,  ვაუჩერის გაცემის წესები, სამედიცინო მომსახურებათა ნუსხა, ვაუჩერის ღირებულება, აგრეთვე ვაუჩერის გამოყენებასთან და ანაზღაურებასთან დაკავშირებული საკითხები და სხვა) განისაზღვრება „ჯანმრთელობის დაცვის შესახებ“ საქართველოს კანონით, ამ კანონითა და საქართველოს პარლამენტის ბიუროს მიერ.

მუხლი 10. პარლამენტის წევრის სიცოცხლისა და ჯანმრთელობის 

         სავალდებულო დაზღვევის ხელშეკრულება

1. საქართველოს პარლამენტის წევრის სიცოცხლისა და ჯანმრთელობის სავალდებულო დაზღვევა ხორციელდება ამ კანონით, საქართველოს პარლამენტის ბიუროს მიერ დადგენილი წესითა და დაზღვეულსა და მზღვეველს შორის დადებული ხელშეკრულებით გათვალისწინებული პირობების საფუძველზე საქართველოს პარლამენტისათვის შესაბამისი წლის საქართველოს სახელმწიფო ბიუჯეტით გამოყოფილი ასიგნებების ფარგლებში. (29.06.2007 N5130 ამოქმედდეს 2008 წლის 1 იანვრიდან) 

2. დაზღვევის ხელშეკრულებაში განისაზღვრება: 

ა) ხელშეკრულების მხარეების ვინაობა და მათი ადგილსამყოფელი (იურიდიული მისამართი);

ბ) დაზღვევის ობიექტი;

გ) სადაზღვევო რისკი, ხოლო ჯანმრთელობის დაზღვევისას ­ სამედიცინო მომსახურების სახეების ჩამონათვალი; 

დ) სადაზღვევო შესატანის (პრემიის) მოცულობა, მისი გადახდის წესი და ვადა;

ე) სადაზღვევო თანხის ოდენობა;

ვ) ხელშეკრულების მოქმედების ვადა;

ზ) ხელშეკრულების შეცვლის ან მოშლის წესი; 

თ) დაზღვევის პოლისის მოქმედების სფერო.   

3. მხარეთა შეთანხმებით, ხელშეკრულებაში შეიძლება განისაზღვროს სხვა პირობებიც.

4. მზღვეველი მატერიალურად პასუხისმგებელია დამზღვევის წინაშე შესაბამისი დაზღვევის ხელშეკრულებით ნაკისრი ვალდებულებების შესრულებისათვის. მატერიალური პასუხისმგებლობის ზომა გათვალისწინებული უნდა იქნეს დაზღვევის ხელშეკრულებაში.  

თავი III  ამოღებულია (23.12.2005 N 2444)
თავი III1. ამოღებულია (23.12.2005 N 2444)
თავი IV

დასკვნითი დებულებანი

(23.12.2005 N 2444)
მუხლი 22. ამოღებულია (23.12.2005 N 2444)
მუხლი 23. დასკვნითი დებულება

ეს კანონი ამოქმედდეს 2000 წლის 1 იანვრიდან (10.12.99. N74).

საქართველოს პრეზიდენტი                          ედუარდ შევარდნაძე.
თბილისი,

1999 წლის 24 ივნისი.

